
Meta għandi nieħu antibijotiċi? 
L-antibijotiċi mhumiex is-soluzzjoni għall-infezzjonijiet ikkawżati mill-virus bħall-irjiħat 
komuni jew l-influwenza. L-antibijotiċi huma effikaċi biss kontra infezzjonijiet batteriċi. 
Id-dijanjożi korretta u d-deċiżjoni dwar jekk humiex meħtieġa antibijotiċi tista’ tittieħed 
biss minn tabib. 

Ftakar: L-antibijotiċi ma jaħdmux 
f’każ ta’ riħ jew influwenza 

• L-antibijotiċi huma effikaċi biss kontra infezzjonijiet batteriċi – ma jgħinukx tirkupra 
minn infezzjonijiet ikkawżati minn virus bħall-irjiħat komuni jew l-influwenza [1]. 

• L-antibijotiċi ma jipprevjenux it-tixrid tal-virus f’persuni oħra. 
• It-teħid ta’ antibijotiċi għal raġunijiet żbaljati, bħal kontra l-irjiħat jew l-influwenza, ma 

jagħmillek l-ebda ġid [1, 2]. 
• L-użu ħażin tal-antibijotiċi jikkawża biss ir-reżistenza tal-batterji għall-kura bl-

antibijotiċi [3, 4, 5]. Għalhekk meta tkun teħtieġ kura bl-antibijotiċi fil-futur jista’ jkun li 
dawn ma jaħdmux aktar [6]. 

• L-antibijotiċi spiss jikkawżaw effetti sekondarji bħal dijarrea [1, 2, 7, 8]. 
• Dejjem itlob il-parir tat-tabib tiegħek qabel ma tieħu xi antibijotiċi. 

Kif għandi nieħu l-antibijotiċi? 
Meta t-tabib ikun ikkonferma li teħtieġ l-antibijotiċi, huwa importanti ħafna li tieħu l-
antibijotiċi b’mod responsabbli. 

Ftakar: Ħu l-antibijotiċi b’mod 
responsabbli 

• L-użu ta’ antibijotiċi jġiegħel lill-batterji jsiru reżistenti għall-kuri antibijotiċi [3, 4, 5], 
għaldaqstant huwa importanti li ma tiħux antibijotiċi għar-raġunijiet żbaljati jew b’mod 
inkorrett [1, 2, 9]. 

• Ħu l-antibijotiċi biss meta jkun kitibhomlok it-tabib u oqgħod fuq il-parir tat-tabib dwar 
kif għandek teħodhom sabiex ikunu jistgħu jibqgħu effikaċi fil-futur ukoll. 

• Iżżommx kuri ta’ antibijotiċi li jifdallek [10]. Jekk irċevejt aktar dożi milli kont preskritt, 
staqsi lill-ispiżjar tiegħek dwar kif għandek tarmi l-mediċina li jifdallek. 



Għaliex għandi nieħu l-antibijotiċi 
b’mod responsabbli? 
Użu żbaljat jew inkorrett ta’ antibijotiċi jista’ jġiegħel lill-batterji jsiru reżistenti għal kuri 
futuri. Dan huwa periklu għas-saħħa mhux biss għall-persuna li tkun ħadet l-
antibijotiċi b’mod mhux xieraq iżda għal kull min jista’ jieħu l-batterji reżistenti wara. 

Ftakar: Kulħadd huwa 
responsabbli li jżomm l-
antibijotiċi effikaċi 

• L-antibijotiċi qegħdin jitilfu l-effikaċja tagħhom b’ritmu li ma kienx mistenni, lanqas 
ħames snin ilu [11]. Dan minħabba li l-użu ta’ antibijotiċi jġiegħel lill-batterji jsiru 
reżistenti għal kuri antibijotiċi [3–5]. 

• Jekk inkomplu nikkonsmaw antibijotiċi bir-rata attwali, l-Ewropa tista’ tiffaċċja ritorn 
lejn l-era ta’ qabel l-antibijotiċi, fejn infezzjoni batterika komuni bħall-pulmonite tista’ 
tkun sentenza ta’ mewt [12, 13]. Għalhekk meta fil-futur tkun teħtieġ antibijotiċi, dawn 
jistgħu ma jaħdmux aktar [6]. 

• Tużax antibijotiċi għar-raġunijiet żbaljati jew inkorretti [1, 2, 9]. 
• Dejjem oqgħod fuq il-parir tat-tabib tiegħek dwar meta u kif għandek tuża l-antibijotiċi 

b’mod responsabbli sabiex dawn jibqgħu effikaċi wkoll fil-futur. 

